
        
            
                
            
        

    
	М. Е. Салтыков-Щедрин

	 

	ИДЕАЛИСТ ХЭЛТЭГ ЗАГАС

	“БНМАУ-ын Ардын боловсролын яамны хэвлэл” Улаанбаатар хотноо 1982 онд эрхлэн хэвлүүлсэн “М. Е. Салтыков-Щедрин : ХЭТЭРХИЙ МЭРГЭН ЖАРААХАЙ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


Ш. Гаадамба монголчлов.

	 

	ИДЕАЛИСТ ХЭЛТЭГ ЗАГАС

	Хэлтэг загас хадран загастай маргав. Ертөнц дээр гагцхүү үнэн мөнөөр аж төрж болно гэж хэлтэг хэлжээ. Гэтэл хадран заль мэхгүйгээр аж төрж болохгүй гэж батлав. «Заль мэх» гэдэг үгийн цаана хадран чухам юуг ухаарсан нь тодорхойгүй боловч энэ үгийг түүний хэлэх бүрд хэлтэг жигшин зэвүүцэж:

	— Энэ чинь бузар булай хэрэг биш үү! гэж дуу алдахад

	— За үзэмз, гайгүй! гэж хадран сөргүүлэх бөлгөө. 

	Хэлтэг бол номхон загас бөгөөд идеализмд хэлбэрүү үзэлтэй тул түүнд лам нарын хайртай байдаг нь талаар хэрэг биш ээ. Түүний бие мөрний харигийн гүн ёроолд (хамгийн нам гүмд) буюу эсвэл цөөрмийн лаг шаварт шигдэн байх нь олонтоо. Тэндээс өөрийн хүнсэнд бичил эмгэн хумсны зүйлийг сонгож олдог ажээ. За тэгээд үнэндээ хэвтээд л нэг юм санаанаасаа бодож зохиогоод байдаг ажээ. Заримдаа бүр дэндүү чөлөөтэй бодно. Тэд санаа бодлоо хянуулж шалгуулдаг ч үгүй, хэсэгт бүртгэгддэг ч үгүй учир тэд улс төрийн талаар итгэл найдваргүй гэж сэжиглэгддэг ч үгүй билээ. Харин хэлтгүүдийг агнаж авлах явдал заримдаа байдаг бол энэ нь тэдний улс төрийн талаар найдваргүйн учраас биш, гагцхүү мах нь амттайхны улмаас ажээ. Хэлтгийг тор шүүлтүүрээр барина. Гэвч амжилттай барья гэвэл эв эеийг мэдүүштэй болой. Туршлагатай загасчин барих цагийг сонгохдоо борооны дараахан ус булингартай байх үед шүүлтүүр тавиад усыг тэнжээ, мод зэргээр балбаж ер нь дуу чимээ гаргана. Чимээ шуугиан сонсоод энэ чимээ чөлөөтэй сэтгэлгээний баяр ёслол болно гэж мэдээлж байна хэмээн бодоод хэлтгүүд усны ёроолоос дээшилж яаж ийгээд баяр ёслолд тухтайхан оролцож болох нь уу? Үгүй юу? гэдгийг лавлаж эхэлдэг юм. Тэр үедээ тэдгээр нь олноороо шүүлтүүрийн торон хүүдийд хумигдаж, хүний ховдог сэтгэлийн тавиг болон баригдъюу. Учрыг давтан хэлбэл хэлтэг гэгч (ялангуяа цөцгийд шарсан нь) их л амттай хоол мөн тул язгууртны тэргүүлэгч нар тэр байтугай мужийн захирагчийг хэлтгээр дайлж хүндэлдэг удаатай. 

	Хадрангийн тухайд гэвэл үл итгэх үзэлд автамтгай бас тэгээд шөрөг бүхий амьтан билээ. Загас шөлөнд орж чанагдваас зүйргүй сайхан тунгалаг шөл болно. 

	Хэлтэг хадран хоёр яагаад уулзах болсныг бүү мэд, мэдэхээс л тэд нэг удаа уулзалдаад даруй маргалдсан гэдэг. Нэг маргаж хоёр дахиа маргаж, эцэстээ сэтгэлдээ нэвтрэлцэж бие биетэйгээ уулзаж учрах болзоо товлодог болжээ. Усан доторх хамхалж даливсны навчин доор хөвөн ирцгээж ухаантай үгс хэлэлцэх гэж тохирчээ. Харин цагаан өехийт мөргөлөг загас тэдний дэргэдүүр тонгочин байж оюун ухаан сууна. 

	Хэлтгээ ямагт анх өдөх ажээ:

	— Тэмцэл, хэрүүл цуугиан хоёр хэвийн хууль байж тэдгээрийн нөлөөгөөр ертөнц дахинаа амьдрагч бүхэн хөгжинө гэдэгт би итгэхгүй. Харин цус урсгалгүй амжилт олно гэж итгэнэ. Зохицолд итгэнэ. Бас зол жаргал гэдэг мөрөөдөгч оюуны хоосон уран сэтгэмж биш харин эрт орой нэгэн цагт нийтийн хүртээл болно гэж би гүнээ үнэмшсэн юм! гэж өгүүлнэ. 

	— Хүлээж байгаад үзээрэй гэж хадран доогтой өгүүлнэ. 

	Хадран үе үе догдлон донслон маргана. Энэ загас их л ууртай агаад үзвэл багагүй гаслан гомдол амссан бололтой. Уур нь бадарч уушги нь согсойгоод ёстой л хагарч дэлбэрэхдээ шахжээ. Одоогоор хараахан үзэн ядахад хүрээгүй нь үнэн боловч харин итгэл бишрэл ба гэнэн сэтгэл хоёр нь ор мөргүй алга болжээ. Амгалан сууя гэхийн оронд тэр хадран загас газар сайгүй хагарал хэрүүл байгааг олж үздэг байна. Давшилтын оронд бүх нийтийн үхээнц байдлыг олж харна. Амьд явахыг хүсдэг хэн боловч энэ бүхнийг эрхбиш анхаарах хэрэгтэй гэж хэлдэг байна. Хэлтэгтэй ярилцахад зөвхөн л санаснаа хэлж, сэтгэлээ онгойлгож болно гэж ухааравч түүнийг «зол жаргалтайд» тооцдог байв. 

	— Хүлээж байгаад үзнэ дээ! гэж хэлтэг хариуд дуугарахдаа, — Би ганцаараа ч биш, бултаараа л үзэх болно. Бидний хөвж яваа энэ харанхуй бол гашуудалтай түүхэн санамсаргүйн төрдөс мөн. Өнөө үед шив шинэхэн судалгааны ачаар энэ санамсаргүй зүйлийг нэгд нэгэнгүй задлан шинжилж болох учраас түүнийг төрүүлсэн шалтгааныг арилшгүй зүйл мөн гэж үзэж хараахан болохгүй. Харанхуй мунхаг бол нэгэнт болж өнгөрсөн баримт, харин гэрэл гэгээ гэгч мөрөөдөж буй ирээдүй мань юм. Гэгээн ёс тогтох л болно. Тогтоно доо гэжээ. 

	— Тэгвэл чиний тэр цаг чинь цурхайг алга болсон цагт л ирэх юм биз дээ?

	— Юуны чинь цурхай? гэмээн хэлтэг гайхаж өгүүлснээс үзэхэд энэ хэлтэг их л гэнэн хонгор болох нь ил. Хэлтгийг бүү үүрэглэг гэж тэнгист цурхай байдаг юм гэж хэлэлцэхэд түүнийг хүүхэд айлгадаг хадны мангаа, лус савдаг мэтийн зүйл гэж хэлтэг бодоод чигчийн чинээ ч айгаагүй нь мэдээж хэрэг. 

	— Аяа, толхи минь, толхи минь! Цурхай загасны тухай юу ч мэдэхгүй байж бас дэлхий дахины асуудлыг шийдэх санаатай, ай хөөрхий!

	Ингэж хэлээд хадран сэлүүрээ тоомсоргүй хөдөлгөөд хар хурдаараа сэлж оддог байв. Гэвч хэсэг зуурам өнгөрсний хойно (усан дотор уйтгартай тул) хаа нэгтээ далдхан газар очиж уулзаад маргаанаа дахин эхэлдэг байжээ. 

	— Сайн явдал нь аж төрөлд зонхилох үүрэг гүйцэтгэж байна. Харин муу явдал гэгч эндүүрлээр л гардаг зүйл, харин аж төрлийн гол хүч нь сайн явдалд л байдаг гэж ам нээн хэлдэг билээ. 

	— Ёстой бухын доодхыг харна гэдэг чинь дээ. 

	— Аяа, хадран минь, чи чинь ямар муухай үг хэлнэ вэ! «Бухын доодхыг» нь ч юү билээ! Энэ чинь хариулт мөн үү?

	— За ер нь тэгээд чамд жинхэнэ хариу өгөхийн ч хэрэг алга. Чи тэнэг. Ингэж л хэлбэл таарна. Чамд хэлэх үг ердөө л энэ. 

	— Үгүй ээ, чи миний хэлэхийг аан гэж бай. Муу юм гэдэг чинь хэзээ ч ивээн тэтгэгч хүчин байгаагүй юм. Үүнийг түүх гэрчилж байна. Муу юм нь боож, дарж, хоосолж, гал мэсийн аюулаар сүйтгэж байлаа. Гэтэл ивээн тэтгэгч хүчин бол гагцхүү сайн үйлс байлаа. Тэр нь дарлагдсанд тусалж, бусдыг гав гинжнээс чөлөөлж, бүтээх туурвих сэтгэл төрүүлж, оюун ухааныг өрнүүлэн бадруулж байв. Аж төрлийг үнэхээр ивээгч энэ хүчин зүйл байхгүй сан бол түүх ч бас байхгүй сан. Учир нь гэвэл түүх гэдэг чухам мөн чанартаа юу билээ? Түүх гэж чөлөөлөлтийн тууж, сайн явдал, оюун ухаан нь муу явдал, ухаангүй үйлсийг ялан дийлсний яриа мөн. 

	— Тэгвэл чи муу юм, ухаангүй явдал жигшигдэж гүйцсэн гэдгийг ёстой нэг сайн мэдсэн юм биз дээ? гэж хадран даажин хийв. 

	— Хараахан бүрмөсөн жигшигдээгүй гэвч цаашдаа жигшигдэх болно. Би чамд үнэн юм хэлж байна. Ахиад л түүх эш татъя. Урьд ямар байсныг одоо байгаатай зүйрлээд үз, тэгвэл хөнөөлт муугийн гадаад арга барил зөөлөрснөөр үл барам тэдгээрийн нийлбэр дүн ажиглагдам багассан гэж чи хүлээж болно. Адаглаад манай загасны төрлийг аваад үз л дээ. Урьд биднийг аль ч цаг улиралд барьдаг байсан бөгөөд өөрсдөө мансуураад торонд гүйгээд ордог загасны «хөөдөг» үед гол төлөв барьдаг байлаа. Одоо бол «хөөдөг» үед загас барихыг хортой гэж үзэж байна. Урьд биднийг зэрлэг бүдүүлгүүдийн муйхар аргаар хүйс тэмтэрдэг байлаа. Урьд Яяг1 гол дээр улай гарах цагаар гол мөрөн олон мод газар загасны цусанд улаанаар урсаж байсан гэж хэлэлцдэг. Одоо түүнийг цэглэжээ. Тор шүүлтүүр, дэгээ хоёроос өөр юу ч хэрэглэхээ болив. Энэ тухай хороонд ямар торыг ямар тохиолдолд ямар загасанд тавих вэ? гэж хэл ам болж шүүн хэлэлцэж байна. 

	— Чамд бол ямар арга журмаар загасны шөлөнд орох чинь бас ялгаатай юм шив дээ?

	— Юуны чинь загасны шөл гэж хэлтэг гайхав. 

	— Аяа, эрлэг чамайг авах болтугай! Хэлтэг гэж нэр зүүгээд загасны шөлний тухай бас дуулаагүй гэнэ ээ! Маргаан зохиож үзэл саналаа хамгаалахын тулд чинь адаглаад, хэргийн нөхцөл байдлыг урьдаас мэдсэн байх хэрэгтэй биз дээ. Хэлтэг бүрд шөл зэхчихсэн байдаг гэдэг жирийн үнэнийг мэдэхгүй байж чи юугаа бурдаг юм бэ? Ишшшш. Ална шүү!

	Гэмээн хадран өргөсөө арзайлгасанд хэлтэг болхи биеийн хэр чинээгээр түргэн усны ёроолд шумбан оров. Хоног өнгөрөөд эсрэгцэл нөхөд дахин харгалдаж шинэ яриа сэдэв. 

	— Манай харигт тун саяхан цурхай байхыг харлаа гэж хадран хэлсэнд

	— Чиний саяхан дурсаж яриад байдаг уу?

	— Ёсоороо мөн. Хөвж ирээд ийш тийшээ хараад хэлэхдээ: Энд чинь, яагаад ч юм бэ, дэндүү чимээгүй байх шив. Хэлтгийн л ус байна даа, гээд хөвөөд явчихлаа. 

	— Тэгвэл одоо би яах вэ?

	— Биеэ зэхэхээс өөр яах вэ, түүнийг хөвж ирээд чамайг том нүдээрээ ширтэхээр нь хайрс, живэр хоёроо зулба арилгаад аманд нь гүйгээд орчих. 

	— Би яах гэж өөрөө гүйж орох юм бэ? Би ямар нэг гэм зэмтэй байсан биш

	— Тэнэг! Чиний гэм зэм чинь энэ! Дээр нь бас тарган чинь буруутай. Тэнэг болоод тарган болохлоор цурхайн аманд ор гэж хууль жам зарлиг буулгасан юм. 

	— Тийм хууль жам байх ёсгүй гэж хэлтэг үнэхээр эгдүүцэж цааш өгүүлсэн нь, — Тэгээд цурхайд ч зүгээр л залгиж байдаг эрх байхгүй. Урьдаар тайлбар шаардах ёстой. Ингэхлээр би түүнд тайлбарлаж бүх үнэнийг дэлгэж тавина. Түүнийг би үнэн мөний хүчээр хар хөлсийг нь чийхартал балбана. 

	— Чамайг би мангуу амьтан гэж хэлдэг байсан. Одоо би давтан хэлье. Мангуу, мангуу мангуу!

	Хадран бүрмөсөн уурлаж үүнээс хойш хэлтэгтэй харилцах аливаа харилцаа барихаас татгалзаж байя гэж өөртөө ам алдав. Гэвч хэдэн өдөр өнгөрөөд үзвэл сурсан занг сураар боож болдоггүй нь мэдэгдэв. 

	— Хэрэв бүх загаснууд хоорондоо санал нэгтэй байдаг сан бол... — хэлтэг сонин хачнаар яриаг эхлэв. 

	Тэгэхэд хадран мэгдэн гайхан балмагдав «Энэ мангуу юун яриа үүсгэнэ вэ? Нууцаа задлах вий дээ. Энүүхэнд мөрөглөн загас явж байна. Хараач! энэ миний хэрэг биш гэсэн янзтай өөр тийш хялайж байна. Харин өөрөө дотроо чагнаад л байгаа гэж мэд! гэж бодов. 

	Чи толгойдоо орсон солиорол бүхний тухай үг бүү дуугарч бай! Үүний чинь тулд л ам ангайдаг юм биш ээ. Хэрэгтэй бол шивнээд хэлж болно шүү дээ гэж хадран хэлтгийг ятгавал,

	— Би шивнэх дургүй, шулуухан хэлнэ, гээд хэлтэг үргэлжлүүлж, — Хэрвээ бүх загас хоорондоо санал нийлдэг бол... 

	Тэгтэл хадран найзынхаа үгийг ширүүн дориунаар тас дайрч:

	— Чамтай буурцаг буварчхаад бурах хэрэгтэй юм шиг байна! гэж хэлтэгт хашхичин загнаад хадран түүнээс ум хумгүй зугтан зайлжээ. 

	Хэлтэг түүнд хорсолтой бөгөөд өрөвдөлтэй санагдаж байв. Тэр хэдий тэнэг боловч ганцхан түүнтэй л үнэн сэтгэлээс ярилцаж болно. Задлаад чалчиж орхихгүй, урваад ховлож хэлчихгүй ийм шинж чанарыг эдүгээ өөр хэнээс эрж олох вэ? Одоо бол эцэг эхдээ ч найдаж болохгүй цөвийн цаг билээ. Жишээлэхэд мөргөнцөр загасны тухай ийм тийм муу гээд шууд хэлчихмээр юм байхгүй боловч ойлголгүй чалчиж орхих вий гэж болгоомжлох л хэрэгтэй юм. Харин мөрөглөн, мөргөвтөр, үхэрдэй болон бусад шадар загасны тухай ярихын ч хэрэг алга. Чийгийн улаан хорхойн төлөө сүмийн хонх балбуулж андгай тавихад ч бэлхэн тэд!

	Хөөрхий хэлтэг ээ! Сохор зоосны ч үнэ хүрэлгүй тэдний дотор алга боллоо!

	— Чи өөрийгөө хар! Цөвийн цагт амиа хамгаалах юм чамд юу байна? Гүзээ чинь их. Толгой чинь юм бодож зохиоход таарамгүй жижигхэн! Ам чинь маш өмгөр. Тэр битгий хэл хайрс чинь ч нэг их сүрхий биш шүү! Чамд гавшгай, шаламгайн аль ч алга. Чи байдгаасаа л нэг хөшүүн болхи амьтан. Идье гэсэн ямар ч амьтан чамд ойртож ирээд л идчихнэ дээ! гэж хэлдэг л байжээ. 

	— За би л гэм хийгээгүй л бол намайг юу гэж идэх юм бэ? гэж хэлтэг урьдын адил зөрдөг байна. 

	— Тэнэгийн садан минь! Юмыг чинь «юуны төлөө» гэж иддэг гэж үү. 

	Юмыг цаазлах сан гэхдээ иддэг гэж үү? Идмээр санагдаад идэж байгаа. Өөр юмгүй шүү. Чи өөрөө бас магад иддэг л байх. Хоншоороороо лаг шавар арай дэмий хоосон ухдаггүй байгаа! Чи явуу барьдаг биз дээ? Лаванцар явуу чинь бас амьд байхыг хүснэ биз дээ? Гэтэл чи мангуу өглөөнөөс аваад үдэш болтол түүгээр гүзээгээ дүүргэж чихэж байдаг шүү дээ. Тэднийг чи чамд ямар гэгчийн гэм зэмтэй гэж хувь хором тутамд цаазална вэ? Хэл дээ! Саяхан чи надад «Хэрэв бүх загаснууд хоорондоо санаа нийлдэг бол...» гэж хэлж байснаа санаж байна уу? Хэрэв явуу лаванцрууд чинь хоорондоо санал нэгтэй байсан бол чи яах вэ? Тэнэг минь тэгсэн бол чамд аятайхан байх уу?

	Даанч шулуухан болоод аягүй асуулт тавьсан болохлоор хэлтэг баахан ичиж улайж билээ. 

	— Гэвч явуу лаванцар бол... гэж хэлтэг ичисхийн амандаа бөвтнөж билээ. 

	— Явуу ч явуу, лаванцар ч лаванцар! Хэлтэг ч хэлтэг л шүү дээ! Явуу лаванцрыг хэлтэг амтархан иднэ. Хэлтгийг цурхайнууд дуртай иднэ. Явуу лаванцарт ямар ч гэм зэм алга. Хэлтэг ч цурхайд буруутай биш. Аль аль нь хариу хэлэх л ёстой. Энэ тухай зуун жил ч бод, дөмөг бүтэлтэй юм олохгүй биз ээ гэв. 

	— Би тэр лаванцруудыг чинь гэмтэй зэмтэйн учраас идэж байгаа юм биш. Үүнийг чи ч үнэн хэллээ. Харин тэр лаванцар явуунуудыг чинь байгаль надад хоол болгож олгосон учраас л би тэдгээрийг идэж байгаа юм, гэж хэлтэг нь хадрандаа өгүүлбэл:

	— Хэн чамд үүнийг хэлэв?

	— Хэн ч хэлсэнгүй, би өөрөө ажиглалаараа бодож оллоо. Лаванцарт амь сүнс ч алга, харин уур чийг л байгаа байх. Түүнийг барьж идэхэд лаванцар явуу тэдгээр нь мэддэггүй байна. Тэр амьтан залгихгүй байхын аргагүй бүтсэн байна. Хошуугаа усанд дүрэхээр чиний гүеэнд чинь явуу лаванцар, тана зөндөө л язганаж байх юм. Би тэдгээрт дуртай биш. Харин тэд өөрснөө аманд орж ирээд болохгүй юм. Харин хэлтэг бол өөр хэрэг! Манай ах дүү садны загаснуудаас хэдэн арван сөөм хүрэх нь ч бий. Тийм өвгөн загастай идэхийнхээ өмнө эрхбиш ярилцах хэрэгтэй. Тэгэхэд мэдээж хэрэг... 

	— Тэгэхэд юу хэрэгтэй болдгийг чи хэзээ цурхайн аманд орохдоо л мэднэ. Харин тэр болтол чи дуугүй байвал дээр шүү. 

	— Үгүй ээ, би дуугүй болохгүй. Хэдийгээр би эхээс төрсөөр нэг ч цурхай үзээгүй ч гэсэн бусдын ярианаас олж сонссоноороо шүүн тунгааж бодвол үнэн мөний дуу хоолойд чих дүлий нь арай юу бол? Тийм хэрцгий юм байж болох уу? Өршөөгөөд хэлээд аль даа! Хэлтэг хэвтээд л хэнд хор хүргээгүй байна. Гэтэл яасны нь төлөө ч юм, бүү мэд! гэнэт яваад цурхайн гэдсэнд орчихдог гэж байдаг аа! Аж төрөл дээр ч би үүнийг байдаг гэж итгэхгүй. 

	— Хачин амьтан! за тун саяхан л чиний нүдэн дээр ламбугай бүхэл хоёр том тороор дүүрэн ах дүү нарыг чинь мөрний харигаас татаж гаргасан биш үү? Хэлтгүүдийг сонирхож харах гэж тэр гэж чи бодож байна уу?

	— Мэдэхгүй. Харин тэдгээр загас юу болсон бэ гэвэл заримыг нь идэж, заримыг нь суулгах газар нь суулгаж, тэндээ тэд сүмийн хоолон дээр тарвалзаж хөгжилтэй байдаг ч юм бил үү, үгүй ч юм бил үү, бүү мэд?

	— За тэгвэл, чи, тэнэг толгой, тэндээ л байл даа, гэжээ

	Өдөр хоног өнгөрсөөр л байсан боловч харин хэлтэг, хадран хоёрын маргаанд эцэс төгсгөл байсангүй. Тэдгээрийн аж төрдөг газар нь ажин түжин2, ногоон хөгцөд баахан баригдсан, маргаан мэтгэлцээн хийхэд чухам тавтайяа нийлэлцэх газар бөлгөө. Юу ч бурж, ямар юм хүсэж мөрөөдөж ч бай, гэсгээл шийтгэл огт байсангүй. Энэ байдалд хэлтэг загасыг их л урам оруулсан тул тэр загас ярих бүрдээ хөрст дэлхийгээс хөөрч хөвөн, үүл, хөх тэнгэрт дүүлэх аяс нь улам нэмэгдсээр байжээ. Нэг нь бүхний төлөө, бүхэн нь нэгнийхээ төлөө байхын тулд загас бүр бие биеэ хайрлах хэрэгтэй гэж уран үг урсгадаг байжээ. 

	— Чи тэр хайрлах сэтгэлтэйгээ цурхайд яаж ойртож очихыг чинь нэг мэдэлтэй билээ! гэж түүнийг хадран даапаална. 

	— Найз минь, би түүн рүү чинь очно доо, гэж хэлтэг зөрж, үзлээ хатуу баримтлан хэлэхдээ: — Аливаа цурхайг нэгэн хувийн (минутын) дотор хэлтэг болгон хувиргах үгийг би мэднэ ээ! гэхэд

	— За тэгвэл тэр үгээ хэлээдэх!

	— Би зүгээр л ингээд асууна. Цурхай чи сайн явдал гэж юу байдаг, тэр нь төрөл садныхны харилцаанд гүйцэтгэх ямар үүрэг оногдуулдгийг чи мэдэх үү? гэхгүй юу!

	— Гайхан бишрүүлэв ээ мөн! Хэлэх юм алга! Энэ асуултын чинь төлөө би чиний гэдэс рүү чинь зүүгээр шивчихье, тэгэх үү?

	— Аа болъё, чи минь! Чи өршөөж ийм юмаар бүү наад! Эсвэл:

	— Биднийг хар багаас мань иргэний хүмүүжлээр хүмүүжүүлдэг болсон тэр цагт л бид өөрсдийнхөө эрхийг ухамсарлах болно байх. 

	— Чамд юун элэнцгийн чинь иргэний сэтгэл хэрэгтэй болов?

	— Гэлээ ч гэсэн... 

	— Чухам л — «гэлээ ч гэсэн» чинь энэ дээ! Өмнө нь өргөн уудам чөлөө учрал гарсан цагт л тэр иргэний сэтгэл гэдэг чинь сая зохино байх! Харин чи хөлмөг дотор орооцолдон сууж тэр сэтгэлээр тархиа хийх чинь вэ?

	— Хөлмөг дотор ч биш, ер нь л

	— Жишээлбэл лам намайг, загасны шөлөнд чанах санаатай байг. Би түүнд хэлнэ: Ламтан минь та намайг шүүхгүйгээр тийм аймшигт ял цаазад унагах эрхгүй шүү! гэнэ. 

	— Тэгэхлээр чинь тэр лам чамайг бүдүүлэг үг хэллээ гээд хайруулын шанага руу юм уу, эсвэл халуун нурамд шидэж орхино. 

	... Үгүй ээ, найз минь хөлмөг дотор сууж байхад иргэний биш, харин хөдөөх тэнэгийн сэтгэл л хэрэгтэй. Энэ л зөв. Айж явбал аминд тустай: Ойворгон тэнэг олны дунд дуугүй явсан нь дээр!

	Эсвэл бас:

	— Загас загасаараа хооллох ёсгүй. Тэртэй тэргүй загасны хоолонд амттан идээ олноос олныг байгаль өөрөө зэхсэн юм: лаванцар-явуу, ялаа, чийгийн өт, мэлхий... энэ бултаараа манай хэрэгцээний баялаг шүү дээ — гээд хэлтэг эрүүлээрээ галзуурч гарчээ. 

	— Харин цурхайн хэрэгцээнд бол хэлтгүүдийг гаргаж шүү дээ, гэж хадран цаашлуулбал:

	— Үгүй, хэлтэг чинь өөрөө өөртөө л болоод байгаа юм. Хэрэв байгаль түүнд, жишээлэхэд, чинийх шиг ийм хамгаалах хэрэгсэл өгөөгүй бол энэ нь түүний хувь чанарыг хангах өөр нэг гойд хууль нийтлэх хэрэгтэй гэсэн үг. 

	— Хэрэв тэр жам хууль чинь хэрэгжихгүй бол яах вэ?

	— Тэгвэл шууд итгүүлэн нийтлэх хэрэгтэй. Учир нь хэрэв жам хуулийг биелүүлэхгүй юм бол түүнийг нийтлэхийн ч хэрэг алга. 

	— Тэгээд зүй зохисоо ололцоно гэж үү?

	— Олон амьтан ичдэг л болно гэж бодож байна. 

	Давтан хэлэхэд өдөр хоног ээлжилсээр л, өнөөх хэлтэг ч дэмийрсээр л байжээ. Бусад амьтныг бол ингэсний нь төлөө ядаж хамрыг нь няслах сан биз. Харин түүнийг яагаа ч үгүй л байв. Хэрэв тэр хумсын чинээхэн ч гэсэн болгоомжилсон л бол түүний бие аль дивангарын цагаас л ийнхүү ам хамхилгүй чалчсаар байх байжээ. Гэтэл тэр хэлтэг тэгтлээ их мөрөөдсөний учир болгоомж сэрэмж бүхнээ бүрмөсөн алдсан байнам. 

	Чалчих бурах нь нэмэгдэн нэмэгдэж байтал гэнэт мөрөглөн загас зар хүргэж ирэв: Цурхай гуай маргааш манай харигт морилох гэнэ. Тэгэхлээр хэлтэг чи, хождов оо, дөнгөж гэгээ орохоор л хариу айлтгахаар тэнд очно гэдгийг мэд! гэжээ. 

	Гэвч хэлтэг айсангүй. Түүний бие, нэгдүгээрт, цурхайн тухай хэчнээн олон янзын үнэлгээ дуулсан болохоор түүнтэй биеэр учран золгохын хүсэл төржээ. Хоёрдугаарт, түүнд айлгаж хэлэхийн хамтаар л хамгийн харгис догшин цурхайг боловч хэлтэг болгон хувиргаж чадах шидэт үг надад бий гэж өөрөө мэдэж байв. Тэгээд тэр үгэндээ тун ч их найдаж байжээ. 

	Түүний ийм их итгэлтэй байгааг үзээд хадран хүртэл үүнийг нь үгүйсгэх хандлагыг би арай ч хэтрүүлж орхиогүй байгаа гэж бодол болж билээ. Үнэн хэрэг дээрээ цурхай түүнийг хайрлаж, сайн санааны зөвлөгөө өгч, түүний оюун ухаан сэтгэл зүрхийг соён гийгүүлж өгөхийг л ганцхан хүлээж байсан байж мэдэх үү? Эсвэл цурхай сайхан сэтгэлтэй байж магадгүй юу? Бас хэлтэг харах царай шигээ тийм мохдог амьтан биш, харин нэр алдар хөөцөлдөх ажлаа нарийн тооцоотой хийж байгаа юм болов уу? Маргааш хэлтэг цурхайд очоод л түүний энэ яваа насандаа огт дуулаагүй хамаг үнэн үгийг урсгаж гарахад цурхай нь гэнэт:

	— За хэлтэг минь, чи надад хамаг үнэнийг хог шавхан хэлсний чинь төлөө чамд энэ харигийг шагнал болгоё! Чи түүний дарга бол гэвэл яах вэ?

	Өглөөний ундны цагаар цурхай хөвөөд иржээ. Хэлтэг цурхайг үзээд гайхан бодсон нь: Цурхайн тухай түүнд хэчнээн ямар хов жив дуулдаж байсан ч харин цурхай нь загас шиг л загас байна. Ганцхан ам нь л чихэндээ хүртэл цуурхай, тэр амаа ангайвал түүнд нь хэлтэг яг л багтчихмаар байжээ. Цурхай өгүүлрүүн:

	— Хэлтэг чамайг би их ухаантай бөгөөд өгүүлэх ярихдаа нэн чадамгай гэж сонслоо. Би чамтай цэц булаалдъя гэж ирлээ. Эхэл дээ! гэжээ. 

	— Би жаргалын тухай л түлхүүхэн боддог доо, гэж хэлтэг даруухан боловч жинтэйхэн хариу хэлж яриагаа үргэлжлүүлэхдээ, — Би ганцаараа ч биш, цөмөөрөө л золтой байгаасай гэдэг. Аливаа усанд байгаа бүх загас эрх дураараа хөвж, хөлмөгт нуугдах дуртай нэг нь байвал тэндээ хэвтэж л байг гэж санадаг. 

	— Хм, чи тийм юм байж болно гэж бодож байна уу?

	— Бодохоор барахгүй, хэзээ болдог бол гээд л цаг тутам хүлээж суудаг. 

	— Жишээлбэл би хөвж явъя гэж бодъё... Миний дэргэд хэлтэг зэрэгцээд л хөвж явах гэж үү?

	— Тэгэхэд яадаг юм?

	— Ийм юм анх удаа л дуулж байна. Харин хэрэв би эргээд хэлтгийг... идэж орхивол яах вэ?

	— Өндөр зэрэгт эрхэм ээ! Тийм хууль алга. Хуульд шулуухан хэлэхдээ: явуу лавай, шумуул, ялаа, дэлэнч: эдгээр нь цөм загасны хоол болно гэсэн. Үүнээс гадна хожмын элдэв зарлигаар: усны бөөс, аалз, цох, мэлхий, хавчаахай, бас бус усны амьтан гэсэн. Гэхдээ загас гээгүй шүү. 

	— Надад бол багадах л юм байна. Мөрөглөн өө! Тийм хууль бас байдаг юм уу? гэж цурхай мөрөглөн загасанд хандвал

	— Эрхэм зэрэгт ноён минь, улирч баларсан зүйл, гэж мөрөглөн чадамгай урвуулсанд

	— За тэгж таарна. Тийм хууль байж болохгүй гэж мэдэж байсан юм. За хэлтэг чи өөр юу болно гэж хүсэж хүлээж байдаг вэ?

	— Би бас үнэн шударга ёс ялна гэж хүлээж суудаг. Хүчтэй нь хүчгүйгээ, баян нь ядуугаа хавчиж хяхахаа болино. Бүх загасны нийтийн ашиг сонирхлыг татсан бөгөөд бас загас бүр өөрийн хувиа гэх тийм нийгмийн үйл хэрэг зарлагдах болно. Цурхай чи бол хамгаас хүчтэй бөгөөд гавшгай загас мөн. Тэгэхлээрээ чи илүү хүч чадал орох ажлыг нь авна. Хэлтэг надад бол миний даруухан чадал авьяасад тохирсон тааруухан ажил даалгана биз. Нэг бүр нь бүхний төлөө, бүхэн нь нэг бүрийнхээ төлөө ийм л болно. Бид нэг нь нөгөөгөө хамгаалж байдаг болохлоор хэн ч биднийг яаж ч чадахаа болих юм. Тор шүүлтүүр үзэгдэв үү, үгүй юу л бид зугтаана. Зарим нь чулуун дор, зарим нь бүр ёроолын лаг шаварт зарим нь нүхэндээ буюу эсвэл үндэс дор нуугдана. Ингэхлээр загасны шөл гэдгийг үзтэл, орхихоос өөр яах вэ?

	— Ай мэдэхгүй. Хүмүүс ч амттайхан санагдсан юмаа орхих дургүй л байдаг даа. Гэхдээ энэ ч нэг цагт бий болох л биз ээ. Харин за байз... яана гэнэ ээ? Чинийхээр бол би ажиллах ёстой болж байна уу?

	— Бусадтай л адил чи ч ажиллана. 

	— За анх удаа л дуулж байна. За явж унт даа гэжээ. 

	Хэлтэг хэт унтчихсан ч юм уу, үгүй ч юм уу, бүү мэд. Харин ухаан нь л юу ч болсон нэмэгдсэнгүй. Үдийн алдад хэлтэг дахиад мэтгэлцээнд хүрэлцэн ирсэн бөгөөд урьдхаасаа ч илүү хөгжилтэй болоод иржээ. 

	— Би ажилладаг болоод, чи миний хөдөлмөрийн үр шимээс хүртэлцэж байх юм гэж чи бодож байх шив дээ? гэж цурхай асуултыг эрс тавилаа. 

	— Цөмөөрөө л найз нь найзаасаа, нийтийн харилцан хамтарсан хөдөлмөрөөсөө л хүртэлцэнэ. 

	— Ойлгож байна: «Найз нь найзаасаа», ... үүний дотор бас надаас ч ... хм! Гэхдээ чамайг жаахан авцалдахгүй юм ярьж байна уу гэж бодогдож байна. Мөрөглөөн! Ийм үг яриаг чинь орчин цагт юу гэж нэрлэдэг бил ээ?

	— Эрхэм өндөр зэрэгт гуай минь, сицилизм гэдэг билээ. 

	— За тийм ч болов уу гэж би мэдэж байсан юм аа. Үймээн самууны үг хэлтэг яриад байна гэж би аль эрт дуулсан юм. Юу ч болсон өөрөө чихээрээ сонсвол дээр биз гэж бодсон юм. Тэгэх нь ээ нь чи ийм юм сан бий!

	Энэ үгийг хэлээд цурхай усан дотор сүүлээ их л ойлгомжтой шарвасан тулд хэлтэг хэдий эгэл хөдөх боловч учрыг тааварлаж:

	— Эрхэм өндөр зэрэгт гуай,! Би үүнийг зүгээр л тэнэг мунхагтаа л хэлж байгаа юм шүү, гэж хэлтэг мэгдэн амандаа бөвтнөв. 

	— За яах вэ! Хөдөх тэнэг хулгай хийснээс нэт гэлцдэг. Хэрэв тэнэгийг зоргоор нь тавивал ухаантнуудаа дэлхийгээс аваад шидэж орхино. Чиний тухай надад зөндөө л гүтгэлэг яриад байсан. Тэгтэл чи чинь байдгаасаа л нэг хэлтэг загас л байна шүү дээ. Ингээд би чамтай таван минут хэртэй ярилцахаа болъё. Чи намайг, үзтэл, залхааж орхилоо! гэжээ. 

	— Цурхай бодлого болж хэлтгийг тэгтэл хачин харсан тулд хэлтэг бүрмөсөн ойлгосон ажээ. Тэр цурхай өчигдрийнхөө ховдоглон идсэний харгаагаар цатгалан байсан байж таарна. Иймээс эвшээлгээд даруй хурхирч гарах нь тэр дээ!

	Тэгэвч энэ удаа хэлтэг тийм ч аз завшаантай байсан нь хараахан үгүй. Цурхайг чимээгүй болмогц хэлтгийг мөрөглөнүүд тал талаас нь шахан, түүнд харуул манаа тавьжээ. 

	Үдэш нар шингэхээс өмнөхөн хэлтэг цурхайд цэц булаалдахаар гурав дахь удаагаа хүрч ирлээ. Харин тэгэхдээ харуул цагдаатайн дээр биедээ бага сага гэмтэл эвдрэлтэй иржээ. Нарийвчилбал түүнийг байцааж байхдаа алгана түүний нуруу, сүүлний нь хагасыг өм үмхэж орхижээ. 

	Гэвч хэлтэг бас ч сэргэлэн цовоо байсан бөгөөд юу гэвэл түүний өнөөх шидэт үгийн нөөц байжээ. 

	— Чи хэдийгээр миний эсрэгцэл этгээд мөн боловч, гэж цурхай анх эхлэн ам нээгээд, — Гаслантай нь би маргалдааны үхэлд дуртай юм. Эсэн мэнд болтугай! За эхэл дээ. 

	Энэ үгийг хэлэхэд нь хэлтгийн зүрх гэнэт шатаж асаад эхлэх шиг санагджээ. Нэг хормын зуур гэдсээ түхийлгэж, татаж салганан чичрээд усан дотор сүүлнийхээ үлдэгдлээр шалчигнуулж, бас цурхайн нүүр лүү эрс ширтэж хэлтэг байдаг чадлаараа хашхиран хэлсэн нь:

	— Сайн явдал гэдгийг чи ер нь мэдэх-үүч!

	Цурхай гайхаж амаа ангайв. Тэгээд хэлтгийг залгия гэж огтхон ч бодолгүйгээр аяндаа усыг сорсонд түүнийг залгиж орхив. 

	Энэ хэрэгт биеэр гэрч болсон загаснууд хоромхон зуур алмайран хөшсөн боловч тэр дороо ухаан сэхээ орж цурхайгаас аз завшаантай оройн хоолоо зооглосон эсэх, эсвэл хахсан эсэхийг олж мэдэх гэж яарцгаалаа. Харин энэ бүхнийг урьдаас олж харж, зөгнөн хэлсэн хадран урагш суга үсрэн давшиж хөвөхдөө тунхаглан зарлаж өгүүлрүүн:

	— За цэц булаалдагчид маань ийм байдаг байжээ! гэж билээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“М. Е. Салтыков-Щедрин : ХЭТЭРХИЙ МЭРГЭН ЖАРААХАЙ” номын Оршил

	Михайл Евграфович Салтыков (1826—1889) бол Оросын их шог зохиолч, хувьсгалч ардчилсан үзэлтэн хүн болой. Уул нэрээ нууцалж Н. Щедрин гэсэн утга зохиолын ил нэрээр зохиолоо нийтлүүлж байсан тул утга зохиолын ертөнцөд Салтыков—Щедрин хэмээн алдаршжээ. 

	Салтыков—Щедриний дайчин хурц шог зохиолын гүн утга санаа, үзэл суртлын чиглэл, уран сайхны гол онцлог тэргүүтэн нь түүний үлгэрийн зохиолд үлэмж яруу тодорхой илэрсэн байдаг аж. Үүнд: түүний зохиолын улс төрийн хурц дайчин чиглэл, уран сэтгэмжийн үнэн бодит реалист тал, мэргэн оновчтой бөгөөд зад илчлэн шүүмжлэх ёжтой, ингүүхэнтэй хошин шог аяс зэрэг нь цөм үлгэрийн зохиолд нь бүрнээ илэрсэн байна. 

	Жишээлбэл: Тэр цагийн Орос орныг эзэрхэн захирагч язгууртан феодалуудын дүрийг «Баавгай жанжин» зэрэг үлгэрт, хамжлагат ёс ба газрын эздийн мөлжигч, идэн завшигч хувалз маягийн аж төрлийг «Хоёр генералыг нэгэн тариачин тэжээсний үлгэр», «Зэрлэг эзэн» зэрэг үлгэрт, хувьсгалд саад хийн дайсагнагч бөгөөд тухайн оршин байгаа нийгмийн шударга биш ёсыг өмгөөлөгч хөрөнгөтний биеэ худалдсан аймхай леберал зан авирыг «Леберал» зэрэг үлгэрт, харгислалтай эвлэрэн бууж өгөгч бэртэгчингүүдийг «Хэтэрхий мэргэн жараахай», «Амь хайргүй туулай» зэрэг үлгэрт тус тус яруу тодорхой дүрслэн үзүүлжээ. 

	Үүний зэрэгцээгээрээ шийдвэртэй тэмцэлд хүчээ хуримтлуулан байгаа бөгөөд түмэн зовлонг биедээ үүрч, тэвчин хөдөлмөрлөж байгаа Оросын агуу их ард түмний тод томруун дүрийг «Анжиссаг морин», «Гомдол мэдүүлэгч хон хэрээ» тэргүүтэн үлгэртээ сэтгэл уярам халуун дотноор туурвин бүтээсэн юм. Анжиссаг морь бол хамаг амьтны аж төрөхийн үндэс суурийг тавигч хөдөлмөрч тариачны гайхамшигт дүр мөн. Түүний хувь тавилан бол дааж давшгүй хүнд хөдөлмөрт борви бохисхийхгүй эгнэгт зүтгэх явдал байв. 

	Анжиссаг морин хэдий тартагтаа тултал ядарч туйлдсан боловч гагцхүү энэ хөөрхий амьтан л улс орноо чөлөөлөх тавилантай ажээ: «Хөдлөхгүй нүүгэлтэн бараагнах тариалангийн аварга их талбай нь үлгэрийн ид шидийн хүчийг олзлон авч, олон зуун жил гавлан сахиж манаж байгаа мэт буюу. Олзонд байгаа энэ хүчийг хэн чөлөөлөх вэ? Хэн түүнийг дуудан сэрээж, орчлонд гаргаж ирнэ? Энэ оньсогыг тайлахын хувь тавилан гагцхүү тариачинцар, Анжиссаг морин — ийм хоёр амьтанд оногдсон ажаам!» гэж зохиолч бичиж билээ. «Анжиссаг морин» бол Оросын хөдөлмөрчин ард түмний сүлд дуулал гэмээр зохиол байлаа.

	Тариачин эр гэгч хүзүүн дээр нь хачиг хувалз шиг овоорон шавалдсан язгууртан дээдсийг тэжээж, хамаг бүхнийг бүтээн туурвигч хүчин мөн болохыг Салтыков—Щедрин бүр дээр үед зохиосон «Хоёр генералыг нэгэн тариачин тэжээсний үлгэр гэдэг зохиолдоо барим тавим тод товгор үзүүлсэн юм. Ер түүний зохиолд гарч байгаа тариачин, түүнийг төлөөлсөн «Анжиссаг морин», «Хөрш» үлгэрийн ядуу Иван тэргүүтэн нь шулуун шударга, ер бишийн санаачилгатай, сайхан сэтгэлтэй, хамгийг чадагч аварга хүчирхэг хүч мөнөөр дүрслэгддэг. Өөр нэг үлгэрийн «Гомдол мэдүүлэгч хон хэрээ бол хар хэрээнүүд (буюу харц тариачин)-ийн зовлон зүдүүрийг нимгэлж өгөхийг гуйж, өргөдөл барин «улсынхаа» дээд эрхийг баригч хэн бүхэнд бараалхаж, учир явдлаа мэдүүлсэн боловч түүний хариуд тэднээс (ө.х. Харцага, Турамтай, Бүргэд тэргүүтнээс) «хэрцгий үг» дуулж байна.

	Тийнхүү Салтыков—Щедриний үлгэрүүд нь түүний уран бүтээлийн дөчин жилийн тайлан маягтай бүтээлүүд бөгөөд бүгд 32 үлгэр бичсэнээс урьд (1869 онд) зохиосон 3-аас бусад нь цөм аж төрлийнхөө сүүлийн 10 жилд (олонхыг нь 1882—1886 онд) бичсэн байна. Энэ нь ч санамсаргүй хэрэг биш. Юу гэвэл өнгөрсөн зууны наяад онд Орос орноо ид галзуурч байсан улс төрийн харгислалын үед шог зохиолч улс төрийн тэмцлийн хурц чиглэлтэй үзэл санаагаа тэрхүү харгис засгийн хэвлэл хянах газрын хараанаас далдлан чадахын зэрэгцээгээр дарлагдагч ангийнханд далд санаа нь илүү ойлгомжтой байж болох хэлбэр нь ёгт утгатай үлгэр мөн гэж ийм жанрыг сонгож авсан бололтой.

	Манай монголын олон түмэн уншигч авгай нар Оросын их шог зохиолч Салтыков—Щедриний үлгэрийн гайхамшигт зохиолыг эх монгол хэлээрээ уншиж, анх танилцсанаас хойш 40 гаруй жил болов. Түүний «Хоёр генералыг нэгэн тариачин тэжээсний үлгэр», «Хэтэрхий мэргэн жараахай» гэдэг алдарт хоёр үлгэрийг монголчлон «Шинэ толь» сэтгүүлд (1939. № 1—2 (19—20), 108—128-д үз) анх нийтэлсэн байна. Үүний дараа 1942 онд 7 дугаар ангид үзэх «Утга зохиолын бичиг» (УБ. 1942) гэгчид дээр дурдсан хоёр үлгэрээс гадна «Үл үүрэглэгч нүд» үлгэр, «Помещикийн байранд өнгөрүүлсэн нэг өдөр» зэрэг зохиолыг нь монголчлон нийтлүүлснээр үл барам, түүний хамгийн гол чухал бүтээл «Головлев эзнийхэн» (УБ. 1963) романыu3 нь монгол эхээр бид уншсан билээ.

	Энэ удаа бидний шинээр монголчлон нийтлүүлж байгаа М. Е. Салтыков—Щедриний «Үлгэрүүд» гэдэг эмхэтгэлд «Зэрлэг эзэн», «Амь хайргүй туулай», «Баавгай жанжин», «Ивээгч (меценат) бүргэд», «Анжиссаг морин», «Гомдол мэдүүлэгч Хон хэрээ» зэрэг онц сонирхолтой 13 үлгэр оруулснаас гадна «Хоёр генералыг нэг тариачин тэжээсний үлгэр», «Хэтэрхий мэргэн жараахай», «Үл үүрэглэгч нүд» зэрэг урьд нийтлэгдсэн гурван үлгэрийг шинээр монголчлон оруулсан болно.

	Манай олон уншигч авгай нар, ялангуяа өсвөрийн залуу насны уншигчид эдгээр үлгэрээс сайхан муухайн ялгалыг яруу тодорхой ялган мэдэж, сайн явдлыг бахдан сайшааж, саар муу явдлыг үнэн сэтгэлээс жигшин, анги нийгмийн дарлалыг үзэн ядаж, хөдөлмөрч ард түмний хүнлэг сайхан сэтгэл санаа, бүтээн туурвих их хүчин сууг гайхан бишрэн, улс төр, ёс суртахууны эрхэм хүмүүжил, нандин чанарыг олж биедээ шингээнэ гэдэгт гүнээ итгэж ядан чадан монголчлов.

	Эх зохиолын хэл найруулга төгөлдөр баяны дээр орос ардын зүйр цэцэн үг, өвөрмөц хэлц, ёгт үг үлэмж ихийн тулд монгол хэлний баялаг дэлгэр үгээс аль болохоор оруулан хэрэглэхийг хичээж, зохиогчийн ба нийтлүүлэгч, түүнчлэн монголчлогчийн элдэв тайлбар зүүлт нэлээд оруулж монголчилсон болно.

	Алдаж ташаарсан зүйл байвал засан залруулахад эрхэм уншигчид туслалцах биз ээ.

	 

	Орос хэлнээс монголчилсон Шанжмятавын Гаадамба.

“М. Е. Салтыков-Щедрин : ХЭТЭРХИЙ МЭРГЭН ЖАРААХАЙ” номын Гарчиг

	 

	Оршил

	Хэтэрхий мэргэн жараахай

	Хоёр генералыг нэгэн тариачин эр тэжээсний үлгэр

	Зэрлэг эзэн 

	Амь хайргүй туулай

	Баавгай Жанжины албанаа

	Ивээгч (меценат) бүргэд

	Идеалист хэлтэг загас

	Үнэнч Трезор нохой

	Үл үүрэглэгч нүд

	Хөршүүд

	Либерал

	Анжиссаг морь

	Баатар

	Гомдол мэдүүлэгч хон хэрээ

Заметки

		[←1]
	 Яяг (jajik) — Урал голын эртний нэр.




	[←2]
	 Ажин түжин — чив чимээгүй, нам гүм гэсэн утгатай бичгийн үг.




	[←3]
	 М. Е. Салтыков-Щедрин. Головлев эзнийхэн. Орчуулсан Т. Жамбал. УБ. 1963.

